
Mesej khidmat komuniti DFYA

Oleh MUHAMMAD AYMAN GHAFFA
ayman.ghaffa@kosmo.com.my

Ahli DFYA bersama para pelajar dan guru bergambar kenangan selepas tamat program tersebut.

program antidadah di sekolah memberi peluang Elyasaq Mohd. Hashim, 16, untuk mengenal pelbagai
kategori dan kesan pengambilan bahan terlarang itu kepada remaja.

Selain daripada sesi ceramah, pelajar tingkatan empat Sekolah Menengah Kebangsaan (SMK) Taman
Setiawangsa, Kuala Lumpur itu yakin tugasan yang diberikan oleh pihak penganjur iaitu Drug Free
Youth Association (DFYA) antara pengisian bermanfaat buatnya.

“Pada kunjungan pertama pasukan DFYA pada bulan Februari lalu, mereka memberikan tugasan
kepada para pelajar untuk mengadakan projek komuniti membersih kawasan sekolah.

“Setiap pelajar perlu mempersembahkan hasil projek dalam sesi kedua perjumpaan yang diadakan
kurang daripada dua minggu,” ujar Elyasaq ketika ditemui Kosmo! barubaru ini.

Jelas anak sulung daripada tiga adikberadik itu, dia bersama sembilan ahli kumpulannya bersepakat
untuk membaiki kepala paip di kantin sekolah.

Hasil sumbangan dana daripada pihak kantin sekolah dan wang saku setiap ahli kumpulan, mereka
berjaya membaiki paip air yang rosak dengan bajet sebanyak RM156.

Projek itu memerlukan pelajar bekerjasama bagi merealisasikan misi mereka untuk sekolah.

“Kami perlu merekodkan video dan gambar sebagai bukti. Tugasan ini memberi peluang kepada saya
untuk tampil lebih berani mempersembahkan hasil kerja kumpulan dalam sesi pembentangan,” jelas
Elyasaq.

SMK Taman Setiawangsa merupakan salah sebuah daripada 10 sekolah di sekitar Lembah Klang yang
terlibat dengan program siri jelajah DrugFree Untoxicated anjuran DFYA.

Setiap pelajar yang menyertai kempen tersebut akan diberikan sijil penyertaan.

Bukan sekadar menyebar maklumat mengenai bahaya dadah kepada remaja, DFYA juga menerapkan
nilainilai kecintaan terhadap masyarakat menerusi projek yang diberikan.

Seramai 100 orang pelajar tingkatan empat dan lima SMK Taman Setiawangsa terlibat dalam program
itu. Pelajar akan dibahagikan kepada 10 kumpulan untuk melakukan tugasan khidmat masyarakat
dalam sekolah.

Projek perintis

DrugFree Untoxicated tersebut merupakan projek perintis oleh Agensi Antidadah Kebangsaan (AADK)
dan DFYA diberi mandat untuk melaksanakan program itu.

Selaku NGO yang aktif menyebarkan mesej gaya hidup sihat tanpa dadah sejak lima tahun lalu, misi
utama DFYA melalui program itu adalah untuk memberikan maklumat kepada remaja agar
menanamkan semangat kerjasama dalam masyarakat.

Program yang mendapat kerjasama dengan Kementerian Pendidikan dan Jabatan Pendidikan Wilayah
Persekutuan itu merupakan satu langkah terbaik untuk membentuk jati diri pelajar. Program itu juga
selaras dengan kempen Sekolah Bebas Dadah, Negara Bebas Dadah yang ingin dicapai oleh
kementerian.

Menerusi slogan Hayati, Bayangkan dan Lakukan, program itu merupakan langkah awal untuk remaja
dapat menghindarkan diri daripada najis dadah.

Pengasas DFYA, Khairuddin Aziz, 36, memberitahu, sekiranya remaja diajar prinsip mengambil berat
terhadap masyarakat, mereka pasti akan lebih peka dan cakna terhadap kehidupan rakanrakan lain.

“Apabila pelajar mengadakan aktiviti berbentuk khidmat komuniti yang diberikan, ia merupakan satu
kaedah untuk menerapkan sifat prihatin.

“Ia merupakan langkah awal untuk membentuk ejen atau penasihat kepada rakanrakan yang berjinak
jinak untuk merokok.

“Kami menggunakan pendekatan yang lebih mesra terhadap minat remaja. Misi kami adalah untuk
menyebarkan maklumat bahawa remaja itu dianggap hebat sekiranya tidak menghisap rokok atau
mengambil dadah,” ujar Khairuddin.

Elyasaq bersama ahli kumpulannya menunjukkan kepala paip yang telah dibaiki.

Dalam setiap program DrugFree Untoxicated, DFYA turut mengundang ahli muzik dan ikon remaja
yang mengamalkan gaya hidup sihat tanpa dadah sebagai panel penceramah. Antara nama yang sering
diundang dalam program itu, pelakon dan vokalis kumpulan Maddame, Josiah Hogan, Shazet, Fhive,
Leia AzZahra, Bob Ringgo dan Sabri daripada kumpulan Stubborn.

Khairuddin yang merupakan vokalis kumpulan genre hardcore, Second Combat menjelaskan,
penglibatan pemuzik dan beberapa ikon remaja itu merupakan tarikan kepada pelajar agar mencontohi
kejayaan mereka walaupun tanpa pengaruh tembakau, dadah dan alkohol.

Sementara itu, guru bimbingan dan kaunseling SMK Setiawangsa, Sufian Ahmad, 36, memberitahu,
program DrugFree Untoxicated merupakan salah satu langkah terbaik untuk menggalakkan aktiviti
sihat kepada pelajar.

Jelasnya, banyak kawasan dan harta benda sekolah dapat dibaiki dan ditukar baharu dengan
kerjasama para pelajar.

“Mereka berusaha sedaya upaya untuk memperoleh dana yang akan digunakan dalam projek masing
masing. Ia merupakan satu usaha dan kerjasama antara mereka untuk melunaskan tugasan yang
diberikan oleh DFYA dalam tempoh yang ditetapkan,” ujarnya.

SMK Setiawangsa mengutamakan kempen hidup bebas tanpa dadah kepada para pelajar. Bilik Sumber
Pendidikan Pencegahan Dadah yang dibangunkan sejak lima tahun lalu menjadi lokasi terbaik pelajar
memperoleh maklumat mengenai bahaya penyalahgunaan dadah dengan bimbingan guru.

Maklumat lanjut atau perkembangan terkini mengenai program DrugFree Untoxicated, layari
www.facebook.com/dfyarmy.

